
МИЛЛИЙ-МАДАНИЙ МАРКАЗЛАР ФАОЛИЯТИДА МИЛЛАТЛАРАРО ТОТУВЛИК ҒОЯСИНИНГ СИНГДИРИЛИШИ
XXI аср ибтидосида Ўзбекистон Республикаси бозор муносабатларига асосланган демократик ҳуқуқий давлат, фуқаролик жамияти асосларини шакллантириш каби Конституциявий мақсадларни амалга оширишда миллий истиқлол ғоясига маънавий куч сифатида таянган ҳолда жамиятнинг барча соҳаларида демократик янгиланиш ва мамлакатни модернизация қилиш босқичма-босқич амалга оширилмоқда.
Мамлакатимизда амалга оширилаётган кенг кўламли ислоҳотларни пировард мақсади юртимизда яшайдиган ҳар бир фуқарога миллати ва динидан катьий назар, ҳар томонлама муносиб турмуш шароитини яратиб беришдан иборат, токи, бундай мақсад ва вазифаларнинг маъно-мазмунини Республикасизнинг ҳар бир фуқароси онгидан жой олиши ва уларни ушбу мақсадли вазифаларнинг бажарувчисига айлантиришга хизмат қилсин. Миллий ғоямизнинг узвий таркибий қисмларини ташкил қиладиган "Миллатлараро тотувлик" ғояси кўп миллатли бўлган Ўзбекистонда бирон-бир инсон, гуруҳ ёки миллатнинг манфаатига эмас, балки барча халқ ва элатнинг мақсад ва манфаатларига йўналтирилганлиги билан ажралиб туради [1].
Миллий ғоя кундалик машаққатли ишларимизда ва бунёдкорлик фаолиятимизда кучимизга куч, ғайратимизга ғайрат қўшиб, ҳақиқатдан ҳам келажаги буюк давлат қураётганимизга мустаҳкам ишонч бағишлаб, руҳимизни баланд, белимизни бақувват қилишини турли миллат вакиллари тўғри англаб етиш, миллий ғояни тўғри тушуниб олишга ёрдам беради.
Миллий истиқлол ғояси Ўзбекистон жамиятининг устувор мақсад ва манфаатларини ўзида ифода этади. "Бу ғоя-ҳар бир миллат вакилининг истеъдоди ва салоҳиятини тўла рўёбга чиқариш учун шароит яратади ва уни Ватан равнақи, юрт тинчлиги, халқ фаровонлиги каби эзгу мақсадлар сари сафарбар этади" [2]. 
Мана шундай ғоя билан қуролланган мамлакатимиз халқи, бу ерда яшаётган ҳар бир миллат вакили ўзининг ақл-заковатини Ўзбекистонда халқ фаровонлигини ошириш учун сафарбар этиш имкониятига эга бўлади. Бу эса, албатта мустақил юртимизниниг ўзига хос бойлиги ҳисобланади ва мана ғоявий куч-қудрат асосида Ўзбекистоннинг жуғрофий-стратегик имкониятлари ҳамда табиий ҳом-ашё ресурсларидан фойдаланиш масалаларини тобора ижобий ҳал этилиб бормоқда. Ўзбекистонда ижтимоий-иқтисодий муносабатларига асосланган демократик жамият қуриш вазифаларини амалга ошириш ишлари тобора юксалмоқда. 

Ўзбекистоннинг демократик жамиятга ўтиш ва мамлакат аҳолиси онги ва қалбига миллатлараро тотувлик ғоясинининг сингдирилишида мамлакат аҳолисининг кўпмиллатли эканлиги ҳам муҳим роль ўйнайди. Президентимиз И. А.Каримов таъкидлаганидек, "Мамлакатимизда кўп миллатлик омили демократик ўзгаришларни жадаллаштириш ва ижтимоий-иқтисодий тараққиётнинг фуқаролар жамияти қурилишининг таъсирчан воситасига айланиб қолган". Мамлакатимизда статистик маълумотларга кўра, 136 миллат, элат, халқ ва этник гуруҳларнинг вакиллари яшайди[4]. Уларнинг ҳар бири ўз миллий маданий урф-одатлари, анъаналар, тилига, конституциявий ҳуқуқий тенгликка эга. Ўзбекистон Республикаси ўз ҳудудида истиқомат қилувчи барча миллат ва элатларининг тиллари урф-одатлари ва анъаналарини хурмат қилинишини таъминлайди, уларнинг ривожланиши учун шароит яратади [5]. 
Бугун мамлакатмизда турли миллий маданий марказлар фаолиятида миллий истиқлол ғоясининг ҳаётга тадбиқ этишда ўрни катта. Масалан, Ўзбекистонда фаолият кўрсатаётган Қозоқ-маданий маркази миллий истиқлол ғоясини амалга оширишда, миллатлараро тотувлик ҳамжиҳатликни таъминлашда ҳамда ҳалқлар ўртасида дўстликни, иноқлик, аҳилликни мустаҳкамлашга ғоят катта ҳисса қўшиб келмоқда.
Бугунги кунда Ўзбекистонда 1 миллиондан ортиқ қозоқлар истиқомат қилади. Улар асосан 7 та вилоятда жойлашган бўлиб, қозоқ болалари учун она тилидан Республикамизда таълим тарбия олиб бораётган 605 та мактаб мавжуд унда 15 минг бола ўқимоқда [6]. Қозоқ ва ўзбек халқлар тарихининг барча даврларида бирга бўлган, ёнма-ён қадам ташлаб, турмушнинг бор шодлиги ғамини бирга баҳам кўрган, не-не босқичларни, қирғинларни кўрган бу тупроқни бирга баҳамжиҳат боболаримиз ёнма-ён туриб ҳимоя қилганлар. Шу маънода марказ раҳбари Абу Наср Форобийнинг қуйидаги сўзларини келтиради. "Бахтга эришиш мақсадида ўзаро ёрдам берган халқ-фазилатли халкдир. Шу йўсинда барча халқлар бахга эришиши учун бир-бирларига ёрдам берсалар, бутун ер юзи фазилатли бўлади" [7]. 

Ҳозирги пайтда Ўзбекистонда 220 мингдан ортиқ корейслар ўзга миллатлар билан ҳамжиҳатликда истиқомат қилмоқда. Корейс миллати манфаатларини ифода этган. Тошкент театр-рассомчилик институтида корейс тилида драма ва кино актёрларини тайёрлаш факультети фаолият кўрсатмоқда. Корейс миллий маданий марказнинг бошчилигида турли мавзуларда тадбир ва фестиваллар мунтазам равишда ўтказиб келинмоқда. Бу ҳол миллий марказларнинг миллий ғояни ривожлантиришга ижобий таъсирини кўрсатади.
Бугун мустақил Ўзбекистонда 300 мингдан зиёд украинлар яшайди, улар учун бу қуёшли, саховатли ва тинч ўлка иккинчи Ватан бўлиб қолди. Улар дўстликни мустаҳкамлашда, халқлар ўртасида ўзаро ҳамжиҳатликни ва умумий уйлари бўлган Ўзбекистоннинг гуллаб-яшнаши ва порлоқ келажаги учун ўз ҳиссаларини қўшишга ҳаракат қилмоқдалар. 

Шунингдек, бугун мустақил Ўзбекистонда фаолият олиб бораётган рус маданий маркази миллий истиқлол мафкурасини амалга оширишда миллатлараро тотувлик ва ҳамжиҳатликни амалга оширишда ҳам миллий маданият, тиллар, урф-одат ва анъаналарни ривожлантиришда фаол ишлар олиб бормоқда. Ўзбекистонда ўзларининг она тилларини сақлаб қолишда руслар биринчи ўринда туради. Республика байналминал маданий маркази ўз тассарруфидаги миллий маданий марказлар фаолиятини бирлаштириб, тарихий, этнографик, маданий-маърифий, мустақил-театр, илмий-оммабоп, илмий-ахборот ва ижтимоий хайрия билан тадбирлар ўтказиш орқали миллий ғоя ривожига ўз ҳиссаларини қўшиб келмоқдалар. 

Турли маданий марказлар ўртасида ўзаро ҳамкорлик, маданий чиқишлар муҳим аҳамият касб этмоқда. Мустақиллик кунини, Ўзбекистон Конституцияси, янги йил, хотин-қизлар, ўқитувчилар ва мураббийлар, хотира ва қадрлаш кунларини умумий байрам куни сифатида биргаликда нишонлаши жамиятда фуқаролик бирлигини шакллантирмокда. Айни пайтда ўзларининг миллий урф-одат ва анъаналарини, миллий маданиятларини тиклаш ва ривожлантириш орқали миллий ғояни ривожлантиришда, унинг миллий ва умуминсоний қадриятларини бир-бири билан боғлаб олиб бормоқдалар. "Шу азиз Ватан-барчамизники, унинг бахт-саодати ёруғ истиқболи, фаровон келажаги учун яшаш, курашиш, керак бўлса жонни фидо қилиш шу муқаддас заминда яшаётган ҳар бир инсон учун бахтдир"-дея таъкидлайди Президентимиз И.А.Каримов [8]. 

Ягона оила бўлиб яшаётган кўпмиллатли халқимизнинг тинчлик, барқарорлик, миллатлараро тотувликка чорлаётган бундай долзарб шиор миллий ғоямиз ва мафкурамизнинг асосий мезонига айланиб қолса, нафақат бугунги, балки келажак авлодларимизни ҳам асрайдиган ва барчамизнинг эзгу орзуларимизни рўёбга чикарадиган асос бўлиб хизмат қилар эди. Бугунги ҳар бир миллат, халқ ўзининг миллий ғояси тўғрисида қайғурмоқда, чунки ҳар қандай халқ ўзининг миллий давлатини қуришда, юксак вазифаларни амалга оширишда, шу йўлда одамларни бирлаштириш ва сафарбар қилишда, уларнинг қалбида ишонч уйғотишда эски ижтимоий тузумдан мутлақо янги тузумга ўтишда ўзига қўшимча куч-қувват ва мадад топишда умумий ягона мақсад ва орзу интилиш ифодаси бўлган миллий ғояга таянади ва суянади. 

Ўзбекистон Президенти И.А.Каримов "Миллий ғоя, миллий мафкурани ишлаб чиқиш, уни шакллантирнш учун ҳар қайси миллатнинг энг илғор вакиллари, керак бўлса мутафаккирлари, халқ ва Ватан равнақи учун ҳаётини бағишлайдиган фидоий зиёлилар меҳнат қилиши лозим" дейди. 

Албатта, барчамиз яхши тушунамизки, "Милий ғоя" деган сўз фақат бир миллатга мансуб бўлиб қолмасдан, мана шу табаррук диёримиз-Ўзбекистон тупроғида яшаётган, уни ўз она Ватани деб билган барча миллат ва элатларга бирдек дахлдордир. Республика байналминал маданий маркази ва миллий маданий марказлар фаолияти ва миллатлараро дўстлик ва ҳамжиҳатлик ҳақида батафсил маълумотлар Ўзбекистон телевидениясининг барча каналлари хусусан "Ахборот", "Давр", " Ассалом Ўзбекистон", "Пойтахт" дастурлари орқали ҳамда Халқаро телеканалнинг "Ўзбекистон-умумий уйимиз", "Ягона байроқ остида", Ягона оилада", уйғур тилида олиб бориладиган “Умид”, қозоқ тилидаги "Жетиген ва "Дийдор", қирғиз тилидаги "Айчурек" тожик тилидаги "Меҳрангез" ва Рангинкамон", украин тилидаги "В доброй хате ", корейс тилидаги "Чинсен" кўрсатувлари ёрдамида телетомошабинларимизга оммавий ахборот воситалари орқали мунтазам равишда кенг ёритиб келинмоқда. Республика байналминал маданият маркази Ўзбекистон радиоси ҳамда қатор етакчи рўзнома ва ойномалар билан ҳам яқиндан ҳамкорликда иш олиб бормокда. Хусусан, “Халқ сўзи, “Правда Востока”, “Тошкент оқшоми”, “Ташкентская правда”, рўзномаларида “Миллий-маданий марказларда” рукни остида уларнинг фаолияти мунтазам равишда кенг ёритиб борилмоқда. Булардан ташкари 2000 йилда “Республика байналминал маданият маркази” номли махсус қўлланма чоп этилди.  

Ҳозирги энг муҳим, энг долзарб вазифамиз кўпмиллатли Ўзбекистонда миллатлараро ва ижтимоий ҳамкорликни таъминлаш орқали миллий мафкурани шакллантириш ва бунёдкор кучга айлантиришдир. Бу ғоя орқали турли миллатлар умуммақсад йўлида бирлашиб, ўзларининг салоҳиятларини Ўзбекистонда ҳуқуқий, демократик, фуқаролик жамиятини қуриш мақсадларини амалга оширишга сафарбар этадилар. Бизнинг энг улуғ мақсадимиз, энг улуғ ғоямиз шуки, Ўзбекистоннинг битта йўли бор мустақилликни мустаҳкамлаб мамлакатимизни ҳар томонлама юксалтириб, ёруғ ва эркин ҳаёт сари олга юриш.

